
Adferiad Buan

Dymunwn adferiad buan i’n gweinidog. Rydym yn gweld ei eisiau yn fawr a gobeithiwn ei gael yn ôl gyda ni cyn hir. Diolchwn yn fawr i Mrs. Marie Lynne Jones am gynorthwyo i lenwi’r bwlch gan bregethu a gweinyddu’r Cymun i ni. Cawsom hefyd gymorth parod gan nifer o aelodau, megis y Parchedig Ddoctor Vivian Jones, Jennifer Clarke, Harri Williams, Ifor Miles, Mair Davies, Iris Thomas, Maureen Lewis.

Gwasanaethau arbennig
Dathlwyd Gŵyl Dewi gyda gwasanaeth cofiadwy, teilwng o’n nawdd sant. Roedd llawr Siloh yn gyfforddus lawn, a nifer o bobl yn eistedd ar y llofft.

Roedd rhan amlwg i’r plant a’r bobl ifainc yn yr oedfa, a chafwyd cyfraniadau gan aelodau hŷn yn ogystal â’r criw o oedolion ifainc. Braf oedd clywed Ffion a Lowri yn canu’r delyn.

Ym mis Mawrth hefyd cynhaliwyd gwasanaeth arbennig gan yr oedolion ifainc ar y thema “Adlewyrchiad”. Elen Jones roddodd air i’r plant. Roedd  unawd gan Rhian E. ac roedd cyfraniadau gan Heledd, Nia W., Nia B., Nerys, Rhian W., Nest, Luned Mair, Luned Manon, Meinir, Susan, Eira, Elizabeth a Rhys.

Enw’r Capel

Cewch gyfle dros yr wythnosau nesaf i bleidleisio dros enw’r capel. Efallai eich bod chi eisiau cadw at Hope-Siloh, neu o bosib, hoffech enw newydd sbon. Wel dyma’ch cyfle chi i bleidleisio! Yn y lle cyntaf cewch ddewis hyd at 3 enw o’r 16 awgrym a ddaeth i law. Wedyn yn y Cwrdd Eglwys (17/05/09) cewch bleidleisio am un o’r tri.

Y Sedd Fawr

Mewn Cwrdd Eglwys ar fore Sul, Mai 17, yn ogystal â thrafod enw’r capel byddwn hefyd yn trafod y posibilrwydd o dynnu’r Sedd Fawr o’r Hope, fel y crybwyllwyd beth amser yn ôl.

	Cymdeithas Cyfeillion 


Un prynhawn ym mis Ionawr, roedd Cymdeithas y Cyfeillion wedi cwrdd dros ddishgled o de a gweld peth o gynnyrch arbennig o grefftus  Iris, Mair a Enid: gwaith gwnio, cwiltio a gwneud cardiau. Roedd hi’n braf cael croesawu nifer o gyfeillion o fyd cwiltio i’n cyfarfod. Mae talent arbennig ymhlith ein haelodau a diolch iddynt am rannu hyn gyda ni.

Gwibdaith

Ym Mis Mai (Mai 16), bydd trip y Gymdeithas i Sir Benfro. Gobeithiwn ymweld ag Ysgol Casmael, ble bu Waldo’n brifathro a gweld yr oriel gelf arbennig sydd yno, a chael picnic cyn mynd ymlaen i Dyddewi. Byddwn yn galw am swper ar y ffordd nol yng Nghaffi Beca. Rhowch eich enw i Mair neu Gwen.

	Calendr Gwasanaethau (oll yn Siloh)


	Mai 3                    
	Parch.Derwyn Morris Jones

	Mai 10                   
	Gweinidog (Cymun)                                                                                  

	
	(C.P. Bethesda yn yr hwyr am 6.00)

	Mai 17                  
	Dr. David Lloyd                                                                                                    

	Mai 24                   
	Parch. Gwyndaf Jones                                                                                                                                                    

	Mai 31 (Pentecost)
	Gweinidog

	
	

	Mehefin 7                  
	Parch.Eurof Richards                                                                      

	Mehefin 14                  
	Gweinidog                        

	
	(Cymanfa Ganu Undebol Llangennech- 6.00)         

	Mehefin 21                 
	Oedfa o dan ofal yr Aelodau                                                                                                                             

	Mehefin 28                 
	Gweinidog

	
	

	Gorffennaf 5                       
	Parch. Ieuan Davies

	Gorffennaf 12                       
	Gweinidog (Cymun)                

	Gorffennaf 19                       
	Mr. Brian Owen                                                                       

	Gorffennaf 26                       
	Gweinidog


	Newyddion y Capel 


Bedyddiadau
Yn ystod y misoedd diwethaf, bedyddiwyd dau blentyn: Awen Lois, merch Nerys a Hywel Davidson; a Cellan Geraint, mab Sara a Phil David. Yn ôl yr arfer, roedd y babanod wedi ymateb yn wych i sylw ein gweinidog.

	Aelod Newydd a Genedigaeth
Derbyniwyd a chroesawyd Mrs Siwan Vaughan Rees yn aelod newydd. Siwan a’i chwaer sy’n rhedeg Siop Tŷ Tawe. Mae Siwan bob amser yn barod i ddod â nwyddau i’r Bont  os na allwch gyrraedd y siop.
Llongyfarchiadau i Siwan a'i gŵr ar enedigaeth merch, Ffion.



Marwolaethau
Bu farw Mrs. Beryl Frances, mam Anne Easter a hefyd Mr Desmond Gower. Collodd y canlynol berthnasau agos: Mr a Mrs Ieuan Thomas (eu merch, Mrs Anne Williams); a Mr Wilfred Williams(ei chwaer). Estynnwn ein cydymdeimlad dwysaf a’r aelodau hyn ac unrhyw aelod arall sydd wedi colli perthynas yn ystod y misoedd diwethaf

Salwch
Estynnwn ein dymuniadau da i aelodau a fu mewn ysbytai yn ddiweddar, gan gynnwys Mr David John Jones sydd bellach ar wellhad, a Mrs Millicent Phillpott. Cofiwn am ein holl aelodau sydd mewn cartrefi preswyl neu’n gaeth i’w cartrefi a dymunwn yn dda iddynt.

((((((((((((((((((
Sêr ifainc

Bu Ashley Evans ar y teledu eto yn ddiweddar yn siarad am ieuenctid yn cynhyrchu rhaglenni newyddion.

Hwylio sy’n mynd â bryd Dyfan a Steffan Williams, a Dyfan eisoes wedi cynrychioli Cymru .

Enillodd Lowri Mair Jones Gwpan Coffa Madam Myra Rees i’r unawdydd mwyaf addawol dan 12 yn Eisteddfod Gylch Llwchwr.

Dymunwn yn dda i Rhys Gealey yn llefaru’n unigol, a phawb arall yn Eisteddfod Genedlaethol yr Urdd yng Nghaerdydd.

(((((((((((((((((
Casglwyr
Mae angen casglwyr i sefyll y tu allan i'r Co-op fore Gwener, Mai 15, i gasglu arian i Gymorth Cristnogol. Byddai Maureen ac Enid yn falch o glywed gennych os gellwch helpu.
Newyddion i Cwlwm

Os oes gennych newyddion a fyddai o ddiddordeb i’r aelodau, cofiwch ddweud wrth Luned. Dibynnwn arnoch chi am newyddion i’r cylchgrawn.
	Codi Arian


Rydym wedi sefydlu pwyllgor i godi arian i Hope-Siloh. Pan fyddwn yn symud i adeilad yr Hope bydd angen llawer o adnoddau arnom, megis cadeiriau a byrddau, offer cegin, system sain, clustogau i’r seddau a llu o bethau eraill. Mae’n Boreau Coffi ar ddydd Gwener cyntaf bob mis eisoes yn  codi ychydig o arian ar gyfer anghenion bugeiliol yr eglwys fel prynu Beiblau i’r babanod sy’n cael eu bedyddio a blodau ar gyfer dathliadau neu achlysuron arbennig, yn ogystal â bod yn sylfaen at anghenion y dyfodol. Os na allwch ddod, byddem yn falch o gael gwobrau raffl gennych neu deisennod.
Cinio Gŵyl Ddewi

Daeth nifer sylweddol i’r Clwb Rygbi yn dilyn y gwasanaeth Gŵyl Dewi i fwynhau cinio blasus. Iris a Gwenda a fu wrthi’n trefnu. 

Mary Poppins

Trefnwyd trip i Gaerdydd i fynd i weld y sioe Mary Poppins yng Nghanolfan y Mileniwm. Aeth llond bws ohonom a mwynhau’r noson yn fawr (ar waetha’r “technical hitch”). Fel canlyniad, trosglwyddwyd elw o £454.50 i gronfa’r Cyfeillion. Diolchwn i’r bobl hynny a gasglodd enwau i’n cefnogi.

Noson Indiaidd

Mae Meinir Davies a Jennifer Dark yn trefnu noson o “buffet” Indiaidd yn Llanelli. Unwaith eto, mae croeso cynnes i unrhyw ffrindiau i ymuno â ni. Bydd tocynnau ar werth am £10 yr un, a disgwylir elw sylweddol i’n cronfa. Felly, nodwch y dyddiad: Nos Fercher, 20 Mai, ac anogwch ffrindiau o bob man i gefnogi’r noson.

Llythyru â chyn-aelodau

Mae Luned Manon yn ceisio llunio rhestr o bobl a fu ar un adeg yn gysylltiedig â Siloh neu’r Hope. Y bwriad yw llythyru â’r bobl yma a’u gwahodd i gyfrannu’n ariannol tuag at y costau mawr sy’n ein hwynebu, neu i noddi rhywbeth penodol. Mae’n bosib y gwyddoch am bobl neu aelodau o’ch teulu sydd wedi symud allan o’r ardal. Byddai Luned yn falch iawn o dderbyn enwau a chyfeiriadau (hopesiloh@hotmail.co.uk).  

Digwyddiadau eraill 
Yn y dyfodol bwriedir trefnu taith gerdded noddedig, swper a chwis yn y Clwb Rygbi (12/06/09), a noson Ocsiwn yn yr Hydref(16/10/09). Os oes gennych syniadau neu os gellwch gynorthwyo, byddem yn falch o glywed wrthych!

